Nehemia 7-8
Teks: Lees 7:4-5;70-73; en die hele hoofstuk 8
Tema: ware hervorming begin met `n ontmoeting met God wat lei tot gehoorsaamheid

INLEIDING
Wat is die kenmerke van `n ware ontmoeting met die lewende God?

Die ware ontmoeting met God, moet `n ware hervorming wees, wat lei tot gehoorsaamheid.

Agtergrond
Ons het vir `n geruime tyd nou, gehoor en geleer uit Nehemia se hervorming onder die Jode.
Onder sy leiding het hulle die bouwerk aan die muur begin en voltooi en dit ten spyte van baie teenstand van buite en binne.

Vanaf hoofstuk 7 kan mens aanvoel dat daar nou `n verskuiwing in die hervorming kom.
	Nehemia laat die mense bymekaarkom vir die opstel van `n familieregister.
Dit word gedoen sodat hy kan weet hoeveel mense daar is, maar ook hoeveel ampte daar is om die werk in die tempel te doen.
	
Dan volg daar die gedeelte wat wys wat die mense bygedra het sodat die hervormingswerk kan voortgaan.
In vers 73 kom ons agter dat die hervorming verskuif het van die fisiese bou van beskermende mure, na die geestelike opbou van die gemeente.
	Die geestelike opbou begin met `n samekoms, `n ontmoeting met God.

Kom ons luister saam wat die kenmerke van hierdie ontmoeting met God is, en hoe mense daardeur hervorm word.

Saamekoms as eenheid
In 7:73 en 8:1 hoor ons dat die hele volk in hulle onderskeie stede gaan woon het.
Hulle het tien teen een in stam verband gaan woon, daar waar God vir hulle elkeen `n stuk grond gegee het.
	Dit was ver van Jerusalem af.

Tog hoor ons in vers 2 dat die hele volk soos een man opgeruk het na Jerusalem.
Die skrywer het baie moeite gedoen om die eendragtigheid waarmee die volk bymekaar gekom het, te beklemtoon.
	Hy gebruik `n woord wat samekoms of gemeente beteken.
	Let ook op na die gebruik van woorde soos elkeen, almal, hele ens.
Dit was vir hom belangrik dat sy lesers hierdie samekoms moes sien as iets waaraan almal saam deelgeneem het.
Daar was mans, vrouens en kinders, so ook priesters, Leviete en ander leiers.
	Elkeen was deel van die eenheid.

Die kanse is goed dat Esra en Nehemia die volk aan die fees van die trompet wat op die eerste van die sewende maand gevier moes word, herinner het.
Dit was die nuwejaarsfees waartydens die volk God moes dank vir die skepping van die wêreld.

Soos een man ruk die volk op vol afwagting vir wat hierdie fees kan inhou.
Onthou dat die grootste deel van hulle onlangs uit ballingskap teruggekeer het, en nie meer onthou wat die feeste behels nie.
	Tog is hulle daar, hulle gaan die lewende God as volk ontmoet.

Geliefdes, dit wat ons vanaand hier doen is niks anders as wat die volk daardie dag gedoen het nie.
	Ook ons wil God hier ontmoet.
		En ons moet dit soos een man doen, elkeen, die hele gemeente.
			Wil God net `n gedeelte van sy gemeente ontmoet?
				Nee, elkeen, almal, die hele gemeente.


In die saamkom van verskillende mense, met verskillende omstandighede, en verskillende persoonlikhede, lê daar `n eenheid wanneer hulle soos een man voor God verskyn.
	Ons is almal kinders van God.
	Daar is gehoorsaamheid in eenheid.
As ons God se gemeente ook geestelik wil bou, dan moet ons elkeen ons deel doen, sodat die hele gemeente soos een man hier bymekaar sal kom om die Almagtige God te ontmoet.

Die volgende aksie in die ontmoeting is:

Diep gesprek met God
Die gesprek met God is wat aan die samekoms van die gemeente sy werklike karakter gee.
Esra die priester en skrifgeleerde weet dit en hy begin die gemeente se gesprek met God deur lofprysing en gebed.
Getoets aan die res van die Ou Testament was dit die standaard manier om `n ontmoeting en gesprek met God te begin.
Hierdie was die nuwejaarsfees en wat is dan meer gepas as om God te prys.
Die lofprysing was daarop gemik om God se grootheid as Skepper te besing.
Verder merk ons op dat die volk se liggaamshouding tydens die gebed was om te kniel.
Dit getuig van nederigheid in die teenwoordigheid van die Almagtige God.
Aan die volk se reaksie op die gebed kan ons sien dat nie maar net `n lofprysing en gebed vol mooi woorde was nie, maar iets wat elkeen diep getref het.
	Met hande omhoog het die hele gemeente gesê: Amen, amen.
		Dit is waar, ons stem saam!!!
			Hulle het die gebed hul eie gemaak.
Hulle het besef dat hulle nou in gesprek is met God die Almagtige.

Geliefdes, in ons gesprek met God, is dit belangrik dat ons dit met die regte gesindheid doen.
	Daarom begin ons ook ons gesprek met God deur `n lofpsalm saam te sing.
		Elkeen van ons moet dit as sy eie woorde sing, so ook met die gebed.
Ons liggaamshouding verklap ons houding teenoor God, as ons met Hom praat.
Soms staan ons, soos hierdie volk om te wys dat ons eerbied het en verantwoordelikheid vat.
Ander kere sit ons, in `n nederige houding om ons ontsag vir God te wys.
Alles wat ons hier in die samekoms doen, is deel van ons gesprek met God.

Dit is ook nie verkeerd om in te stem met dit wat gebid is deur Amen te sê nie.
	Dit is juis Bybels.
		Kyk, hier staan dit.
			Ek en jy moet instem, met die gesprek.
				Elkeen praat eintlik saam.
Hierin lê die geheimenis opgesluit waarvan Paulus in Efesiërs 5 praat.
As die bruid van Christus moet ons as eenheid aan Hom onderdanig wees, deur saam aan 
hierdie diep gesprek met Hom deel te neem.
Die derde kenmerk van `n ware ontmoeting met God is:

Die Woord staan sentraal en word duidelik gemaak
Het dit julle ook beïndruk met hoeveel respek en eerbied hierdie gemeente die Woord van God hanteer?
Eerstens is dit die volk wat vra dat Esra die wetboek van Moses moet nader bring.
	Hulle wys hierdeur die behoefte om dit beter te leer ken.
Dit is verder duidelik uit vers 6 dat die wet `n sentrale plek in hulle ontmoeting met God gehad het, want hulle staan almal op, die oomblik toe Esra dit voor hulle oë oopmaak.
Aan die einde van vers 4 hoor ons dat die hele gemeente se aandag by die wetboek was.
Hulle was gefokus op wat God vir hulle wil sê, daar was konsentrasie.

Nog `n belangrike ding wat ons moet opmerk, is dat die Woord van God nie net gelees is nie, maar dat dit ook verklaar en verduidelik is.
	Die Hebreeus praat van oopbreek.
		Elkeen wat daar was moes verstaan wat God sê.
Dit is baie moontlik dat dit juis die taak van die tweede groepie Leviete was van wie ons in vers 8 hoor.
Hulle moes tien teen een die Hebreeus in Aramees vertaal, die taal wat die volk in Babel geleer het.
Maar hulle het dit ook so verduidelik dat elkeen dit kon verstaan en dit in sy eie lewe kon toepas.

As Gereformeerdes is hierdie vir ons een van die belangrikste elemente van die samekoms van die gemeente.
	Ons stem almal saam dat die Woord van God sentraal staan.
Onthou dat dit nie in die eerste plek oor die uitleg of preek gaan nie, maar wel oor die woorde van God self.
Tog is dit belangrik dat die gemeente as `n eenheid verstaan wat God sê.
Daarom hou ons as gemeente steeds vas aan suiwere Woordverkondiging. 
Persoonlik het ek myself verbind tot verklarende prediking, dit beteken dat ek probeer om net by dit te bly wat in die Bybel staan, en om dit duidelik te maak.

Nou is die vraag, met hoeveel eerbied en ontsag hanteer ons as gemeente die Woord van God.
	Is elkeen van ons se aandag daarop gefokus?
Bring die van ons wat nog kan sien, ons Bybels saam kerk toe om met respek saam daaruit te lees?
	En let op geliefdes, dat elkeen wat kan verstaan hierby ingesluit is.
		Mans, vrouens en kinders.

In die ware ontmoeting met God, is dit nie net ons wat praat nie, maar ook Hy.
Die prediker se verduideliking kan mense nie verander en hervorm nie, maar die Woord van God kan.
Kom ons hanteer dit elke keer met respek, en ons reformeer, altyd terug na Woord.

Die vierde kenmerk van `n ware ontmoeting met God is:

Hervorm tot gehoorsaamheid
So diep is die volk getref deur die verandering wat die Woord van God van hulle vra, dat hulle begin huil.
Skielik besef hulle weer die rede waarom hulle voorouers in ballingskap weggevoer is.
Moontlik besef hulle ook hul eie sonde, veral wat hul geestelike lewe betref.
Net soos die volk soos een man hulle hande opgesteek het na God en geroep het Amen! Amen!
Net so hang hulle nou hulle gesigte en huil oor hulle toestand.

Hier sien ons dan hoe Nehemia en Esra ingryp, en die volk op die doel van die ontmoeting wys.
Die ontmoeting is nie net om jou skuld te ken nie, maar veral op hierdie dag om bly te wees oor God se genade.
	Julle moet feesvier, julle moet hierdie dag met mekaar geniet!
Hulle moet hulself herinner dat God steeds genadig was, ten spyte van hul sondes.
	`n Groot deel van hulle kon terugkeer na die beloofde land.
		God wil hulle steeds ontmoet.
			Dit is tyd vir feesvier.
En die fees moet gevier word omdat hierdie dag volgens vers 10 aan die Here gewy word.
	Deur fees te vier word die gemeente hervorm tot gehoorsaamheid want in Num 29:1 het God self beveel:
﻿“Op die eerste van die sewende maand moet daar vir julle ’n gewyde byeenkoms wees; dan mag julle geen gewone werk doen nie. Dit is ’n dag vol feesvreugde vir julle.”

Ons hoor dan in vers 13 dat die gemeente goed begryp het wat dit beteken en dat hulle feesgevier het, deur saam te eet en te drink.

Is dit die gemoed waarmee ons uitmekaar gaan as ons uit God se woord besef het dat Hy genadig is?
Is Sondag ook vir ons `n feesdag, elke keer as ons die geleentheid het om God ten spyte van ons sonde te ontmoet?
Ons moet hier uitgaan met hervorming in die hart.

Kyk na die reaksie van die volk in vers 14 en verder.
Hulle het behoefte om nog meer te leer, dus kom hulle bymekaar en bestudeer God se woord.
	Verder doen hulle dan wat hulle daarin vind.
		Dadelik begin hulle beplan vir die huttefees wat God beveel het.
Die ontmoeting met God moet elkeen van ons hervorm tot `n dieper soeke na sy woord, en om daaraan gehoorsaam te wees.

SLOT
[bookmark: _GoBack]Mag elke ontmoeting met God hierdie kenmerke bevat, of dit by die werk, in die kamer, in die motor of saam met die gemeente is.
· Samekoms as eenheid
· Diep gesprek met God
· Die Woord staan sentraal en word duidelik gemaak
· Hervorm tot gehoorsaamheid

Mag ons hervorm word met elke ontmoeting met God, en mag dit lei tot gehoorsaamheid.
Amen.

